
ᐱᒋᐊᕈᑎᖓ 
 

ᑖᒃᑯᐊ ᑲᑎᒪᔨᕋᓛᑦ ᓇᐅᑦᑎᖅᓱᕐᓂᕐᒧᑦ ᒐᕙᒪᒃᑯᑦ ᐊᐅᓚᓂᖓᓐᓂᒃ ᑮᓇᐅᔭᖅᑐᕈᑎᖏᓐᓄᓪᓗ ᓈᓚᒃᑎᑦᑎᓂᖃᓚᐅᕐᒪᑕ 

ᑖᒃᑯᖕᓄᖖᒐ 2016-2017 ᐊᒻᒪ 2017-2018 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᖏᓐᓄᑦ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐊᐃᕐᕆᓕ 11, 2019-ᖑᑎᓪᓗᒍ. 

 

ᑲᑎᒪᔨᕋᓛᑦ ᓈᓚᒃᑎᑦᑎᓂᖓᑦ ᐊᑐᖅᑕᐅᓚᐅᖅᐳᖅ ᒪᓕᒐᓕᐅᕐᕕᐅᑦ ᑲᑎᒪᕐᔪᐊᕐᕕᖓᓂ ᑕᓚᕖᓴᒃᑯᓪᓗ 

ᑕᑯᒃᓴᐅᑲᐅᑎᒋᓪᓗᓂ ᓄᓇᕗᓕᒫᒧᑦ. ᓈᓚᒃᑎᑦᑎᓂᖅ ᒪᑐᐃᖓᓚᐅᖅᐳᖅ ᑭᒃᑯᑐᐃᓐᓇᕐᓄᑦ ᑐᓴᐅᑎᓕᕆᔨᓄᓪᓗ 

ᖁᖖᒋᐊᕈᓐᓇᕐᖢᑎᒃ ᐳᓛᕆᐊᖅᓯᔪᒃᑯᕕᐊᓂᑦ. ᐅᖃᐅᓯᐅᔪᕕᓃᑦ ᑲᑎᒪᔨᕋᓛᑦ ᓈᓚᒃᑎᑦᑎᓂᖓᓐᓂ 

ᖃᕋᓴᐅᔭᕐᒧᐊᕈᓐᓇᖅᑕᐃᑦ ᒪᓕᒐᓕᐅᕐᕕᐅᑦ ᐃᑭᐊᖅᑭᕕᖓᓂᑦ. 

 

ᐊᐱᖅᓱᖅᑕᐅᔪᑦ ᑲᑎᒪᔨᕋᓛᑦ ᓵᖓᓐᓂ ᐅᑯᐊᖑᓚᐅᖅᐳᑦ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ 

ᑲᒥᓯᓇ ᐊᒻᒪᓗ ᐊᖓᔪᖅᑲᐅᑏᑦ ᓄᓇᕗᒻᒥ ᒐᕙᒪᒃᑯᑦ ᓯᕗᓕᖅᑎᓄᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐱᓕᕆᕝᕕᖓᓐᓂᑦ 

ᐊᒻᒪ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓᓐᓂᑦ. ᑲᑎᒪᔨᕋᓛᑦ ᖃᐅᔨᒪᖁᔨᕗᑦ ᖁᔭᓕᓂᕐᒥᖕᓂᒃ 

ᐊᐱᖅᓱᖅᑕᐅᓚᐅᖅᑐᓄᑦ. 

ᑕᐅᑐᒃᑕᐅᔪᑦ ᐊᑐᓕᖁᔭᐅᔪᓪᓗ 
 
 

ᐃᓱᒪᒋᔭᖅ: ᐊᕐᕌᒍᑕᒫᕐᓯᐅᑦ ᐅᓂᒃᑳᖅ ᐊᐅᓚᑕᐅᓂᖓᓄᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ, ᐃᓱᓕᑦᑎᓯᒪᓕᖅᑐᑦ ᓄᓇᕗᒻᒥ ᒐᕙᒪᒃᑯᑦ 

ᐊᑐᐊᒐᖏᑦ, ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᖅ ᐊᒻᒪᓗ ᑐᓴᐅᒪᔾᔪᑎᓂᒃ 

ᑐᓂᓯᖃᑦᑕᕐᓂᕐᒧᑦ ᐊᖏᖃᑎᒌᒍᑕᐅᓯᒪᔪᑦ 

 

 

ᓄᓇᕗᒻᒥ ᒐᕙᒪᒃᑯᑦ 2015-2016 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᑦ ᐊᐅᓚᑕᐅᓂᖓᓄᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᓴᖅᑭᑕᐅᓚᐅᖅᓯᒪᖕᒪᑦ ᒪᓕᒐᓕᐅᕐᕕᖕᒧᑦ ᒫᔾᔨ 7, 2017-ᖑᑎᓪᓗᒍ. 

ᑖᓐᓇ 2016-2017 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᑦ ᓴᖅᑭᑕᐅᓚᐅᖏᑦᑐᑦ ᓱᓕ. ᑖᓐᓇ ᐊᕐᕌᒍᑕᒫᕐᓯᐅᑦ ᐅᓂᒃᑳᖅ ᒫᓐᓇᐅᔪᖅ 

ᐱᖁᔭᖅᑎᒍᑦ ᓴᖅᑭᑕᐅᔭᕆᐊᑐᖏᑦᑐᑦ. 

 

ᓄᓇᕗᒻᒥ ᒐᕙᒪᒃᑯᑦ ᓯᕗᓕᖅᑎᓄᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐱᓕᕆᕝᕕᖓᑦ ᐊᐅᓚᑦᑎᔨᐅᖕᒪᑕ ᐆᒥᖓ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐊᑐᐊᒐᖓᑦ, ᐃᓱᓕᕝᕕᖃᓚᐅᖅᑐᖅ ᐊᐅᒡᒎᔅᑎ 

3, 2017-ᒥ, ᐊᒻᒪᓗ ᑖᓐᓇ ᐃᒻᒥᒨᖓᔪᓂᒃ ᓱᕋᐃᓂᖅ ᖃᓄᐃᓕᐅᕐᓂᐅᔪᓄᓪᓗ ᐊᑐᐊᒐᖅ, ᐃᓱᓕᕝᕕᖃᓚᐅᕐᖢᓂ ᒪᐃ 

1, 2018-ᖑᑎᓪᓗᒍ. 

 

2017-ᖑᑎᓪᓗᒍ, ᒪᓕᒐᓕᐅᕐᕕᖕᒥ ᖄᖏᖅᑎᑕᐅᔪᖃᓚᐅᕐᒪᑦ ᖃᔅᓯᑲᓪᓚᖕᓂᒃ ᐊᓯᔾᔨᕆᐊᕈᑎᓂᒃ ᑖᒃᑯᓄᖓ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ, ᐱᖃᓯᐅᑎᓪᓗᒋᑦ ᓄᑖᑦ 

ᐱᔪᓐᓇᐅᑎᑦ ᐱᔾᔪᑎᒋᓪᓗᒍ ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᕐᓄᑦ. 

 

ᑖᓐᓇ ᐱᖁᔭᖅ ᑐᑭᓕᐅᕆᔾᔪᑎᖃᕐᒪᑦ “ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᖅ” ᑐᑭᖃᖅᑎᖢᒍ “ᖃᐅᔨᓴᕐᓂᖅ 

ᐊᐅᓚᑕᐅᔪᖅ ᒐᕙᒪᒃᑯᑦ ᑎᒥᖁᑎᖓᓐᓂᑦ ᑐᑭᓕᐅᖅᓯᒪᓂᖓ ᒪᓕᒡᓗᒍ ᐃᓗᓕᖓ 2, ᑭᓯᐊᓂᓕ ᐱᖃᓯᐅᔾᔨᖏᓪᓗᓂ 

ᓄᓇᓖᑦ ᒐᕙᒪᖏᓐᓂᒃ, ᐋᖅᑭᒍᑎᖃᕋᓱᒃᑎᓪᓗᒋᑦ ᐅᓪᓗᒥᐅᔪᖅ ᐱᓕᕆᐊᖑᔪᖅ ᐅᕝᕙᓘᓐᓃᑦ ᑐᑭᓯᕋᖅᑕᐅᔪᖅ 

ᐱᓕᕆᐊᒃᓴᖅ ᐱᔨᑦᑎᕐᓂᕐᓘᓐᓃᑦ ᒪᓕᒃᓯᒪᒐᓗᐊᕐᒪᖔᑦ ᒪᓕᒃᓯᒪᓂᐊᕋᓗᐊᕐᒪᖔᓪᓘᓐᓃᑦ ᒪᓕᒋᐊᖃᖅᑐᓂᑦ ᐃᓚᖓ 2-ᒥ 

ᑕᕝᕙᓂ ᐱᖁᔭᕐᒥ.” 

 

ᐃᓗᓕᖓ 42.1 ᐱᖁᔭᕐᒥ ᐱᑕᖃᖅᑎᑦᑎᖕᒪᑦ ᐃᒪᓐᓇ: 

 

ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᖅ 

42.1. (1) ᒥᓂᔅᑕ ᐃᒪᓐᓇᐅᔭᕆᐊᖃᖅᐳᖅ, ᐋᖅᑭᒃᓱᖅᑕᐅᕙᓪᓕᐊᑎᓪᓗᒍ ᐱᓕᕆᐊᒃᓴᖅ ᐱᔨᑦᑎᕐᓂᕐᓘᓐᓃᑦ 

ᒐᕙᒪᒃᑯᑦ ᑎᒥᖁᑎᖓᓐᓄᑦ ᐅᕝᕙᓘᓐᓃᑦ ᐊᓯᔾᔨᖅᑕᐅᓂᖏᑦᑎᒍᑦ ᐱᓕᕆᐊᖑᕙᖐᖅᑐᑦ ᐱᔨᑦᑎᕐᓂᐅᔪᓪᓘᓐᓃᑦ 

ᒐᕙᒪᒃᑯᑦ ᑎᒥᖁᑎᖓᓐᓄᑦ, ᑐᓂᓯᔭᕆᐊᖃᖅᐳᖅ ᒥᓂᔅᑕᒧᑦ ᑲᒪᒋᔭᖃᖅᑐᒧᑦ ᑖᔅᓱᒥᖓ ᐱᖁᔭᕐᒥᒃ 

(a) ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᖅ ᒥᓂᔅᑕᐅᑦ ᕿᒥᕐᕈᓂᐊᕐᒪᒍ 

ᐅᖃᐅᓯᒃᓴᖃᕐᕕᒋᓗᓂᐅᒡᓗ; ᐅᕝᕙᓘᓐᓃᑦ 

(b) ᖃᐅᔨᔭᐅᓂᑯᑦ ᖃᐅᔨᓴᖅᐹᓪᓗᖕᓂᒃᑯᑦ ᑕᑯᒃᓴᐅᑎᑦᑎᔪᑦ ᐃᒻᒥᒨᖓᔪᑎᒍᑦ ᐊᒃᑐᖅᑕᐅᓂᕐᒧᑦ 

ᖃᐅᔨᓴᕐᓂᖅ ᐱᓕᕆᐊᖑᔪᒧᑦ ᐱᔨᑦᑎᕐᓂᕐᒧᓪᓘᓐᓃᑦ ᖃᓄᐃᒻᒪᑦ ᐊᑐᖏᒃᑲᓗᐊᕐᓗᒍ 

ᖃᓄᐃᖏᓐᓂᖓᓂᒃ. 

 

ᖃᐅᔨᓴᖅᐹᓪᓗᖕᓂᖅ 

(2) ᒥᓂᔅᑕᐅᔪᖅ ᖃᐅᔨᓴᖅᐹᓪᓗᖕᓂᕐᒥᒃ ᑲᔪᓯᑎᑦᑎᔭᕆᐊᖃᖅᐳᖅ ᐊᒻᒪᓗ, ᐱᔭᕆᐊᖃᖅᐸᑦ, ᐃᒻᒥᒨᖓᔪᑎᒍᑦ 

ᐊᒃᑐᖅᑕᐅᓂᕐᒧᑦ ᖃᐅᔨᓴᕐᓂᕐᒥᒃ ᒪᓕᒃᓯᒪᓗᒋᑦ ᑎᓕᔾᔪᑎᖏᑦ ᒥᓂᔅᑕᐅᑉ ᑲᒪᒋᔭᖃᖅᑑᑦ ᑖᔅᓱᒥᖓ ᐱᖁᔭᕐᒥᒃ. 

ᓄᓇᓖᑦ ᒐᕙᒪᖏᑦᑕ ᐱᖃᓯᐅᔾᔭᐅᖏᓐᓂᖏᑦ 

(3) ᓄᓇᓖᑦ ᒐᕙᒪᖓᑦ ᒐᕙᒪᒃᑯᓐᓂᑦ ᑎᒥᖁᑎᒋᔭᐅᖖᒋᓚᖅ ᐱᔾᔪᑎᖏᑦ ᒪᓕᒃᖢᒋᑦ ᐃᓗᓕᒃᑲᓐᓂᖓᑕ (1). 

 

ᐅᓄᖅᑐᑲᓪᓚᐃᑦ ᓄᓇᕗᒻᒥ ᐱᖁᔭᐃᑦ ᐊᔪᖖᒋᑎᑦᑎᖕᒪᑕ ᒐᕙᒪᒃᑯᓐᓂᒃ ᑐᓴᐅᒪᔾᔪᑎᓂᒃ-ᑐᓂᖃᑦᑕᐅᑎᓂᕐᒧᑦ 

ᐊᖏᖃᑎᒌᒍᑎᖃᕐᓂᕐᒥᒃ ᐊᓯᒥᖕᓄᑦ ᑎᒥᐅᔪᓄᑦ. ᐆᒃᑑᑎᒋᓗᒍ, ᖄᖏᖅᑎᑕᐅᕋᑖᓚᐅᖅᑐᑦ ᓱᕐᕋᖕᓇᖅᑐᒧᑦ ᐱᖁᔭᖅ 

ᐱᔪᓐᓇᖅᑎᑦᑎᖕᒪᑦ: 

 

ᑐᓴᐅᒪᔾᔪᑎᓂᒃ-ᑐᓂᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᑦ  

63. (1) ᑖᓐᓇ ᒥᓂᔅᑕ ᐊᖏᖃᑎᒌᒍᑎᓂᒃ ᐊᑎᓕᐅᖃᑎᖃᕈᓐᓇᖅᑐᖅ ᓄᐊᑕᐅᓂᖏᓐᓄᑦ, 

ᐊᑐᖅᑕᐅᓂᖏᓐᓄᑦ, ᐅᖃᐅᓯᐅᓂᖏᓐᓄᑦ ᑕᐅᖅᓯᖅᑕᐅᓂᖏᓐᓄᓪᓗ ᑐᓴᐅᒪᔾᔪᑎᑦ, ᐱᖃᓯᐅᑎᓪᓗᒋᑦ 

ᐃᒻᒥᒨᖓᔪᑦ ᑐᓴᐅᒪᔾᔪᑎᑦ, ᐅᑯᓂᖓ:  

(a) ᑲᓇᑕᐅᑉ ᒐᕙᒪᒃᑯᖏᑦ ᐅᕝᕙᓘᓐᓃᑦ ᓇᓕᐊᑐᐃᓐᓇᖅ ᐱᓕᕆᕝᕕᖁᑎᖏᑦ, ᒥᓂᔅᑕᐃᑦ ᐅᕝᕙᓗ 

ᒐᕙᒪᒃᑯᑦ ᑎᒥᖁᑎᖏᑦ;  

(b) ᒐᕙᒪᖓᑦ ᐊᕕᒃᑐᖅᓯᒪᔪᑦ ᐅᕝᕙᓘᓐᓃᑦ ᓇᓕᐊᑐᐃᓐᓇᖅ ᐱᓕᕆᕝᕕᖁᑎᖓᑦ, ᒥᓂᔅᑕᐃᑦ ᐅᕝᕙᓗ 

ᒐᕙᒪᒃᑯᑦ ᑎᒥᖁᑎᖏᑦ;  

(c) ᒐᕙᒪᒃᑯᑦ ᑎᓕᓯᒪᔭᖓᓐᓄᑦ ᑐᑭᓕᐅᖅᓯᒪᓂᖓ ᒪᓕᒡᓗᒍ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ 

ᐅᖃᓕᒫᒐᕐᓂ; 

(d) ᐸᓖᓯᒃᑯᑦ ᑎᒥᖁᑎᖓᑦ;  

(e) ᑎᓕᔭᐅᓯᒪᔪᖅ;  

(f) ᓚᐃᓴᓐᓂᖃᖅᑐᖅ;  

(g) ᓇᓗᓇᐃᖅᑕᐅᓯᒪᔪᖅ ᑎᒥᐅᔪᖅ. 

 

ᑭᓯᐊᓂᓕ, ᖃᓄᑎᒋᒃ ᒐᕙᒪᒃᑯᑦ ᐱᓕᕆᐊᖃᖅᑎᒋᖕᒪᖔᑕ ᐃᒻᒥᒨᖓᔪᓄᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᐅᔪᑦ 

ᐱᓕᕆᐊᖑᕙᓪᓕᐊᑎᓪᓗᒋᑦ ᑐᓴᐅᒪᔾᔪᑎᓂᒃ-ᑐᓂᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᑦ ᐊᓯᖏᓪᓗ ᐱᔭᐅᔪᑦ 

ᑐᑭᓯᓇᑦᑎᐊᖏᒻᒪᑕ, ᓴᖅᑭᑎᑕᐅᓪᓗᓂ ᑭᐅᒪᖃᑦᑕᐅᑎᓂᐅᓚᐅᖅᑐᒥᑦ ᑲᑎᒪᔨᕋᓛᑦ ᑕᓚᕖᓴᒃᑯᑦ 

ᓈᓚᒃᑎᑦᑎᓂᖃᖅᑎᓪᓗᒋᑦ: 

 

ᒥᔅ ᑕᐅᑐᖖᒋ: ᖁᔭᓐᓇᒦᒃ ᐃᒃᓯᕙᐅᑖᖅ. ᐅᓇ ᓄᑖᖅ ᓱᕐᕋᖕᓇᖅᑐᓄᑦ ᐱᖁᔭᖅ ᓴᖅᑭᑕᐅᕚᓪᓗᓚᐅᕐᒪᑦ ᔫᓂ 

2018-ᖑᑎᓪᓗᒍ ᒪᓕᒐᓕᐅᖅᕕᖕᒥ, ᐊᒻᒪ ᐃᓗᓕᖓ 63 ᐱᖁᔭᕐᒥ ᒐᕙᒪᒃᑯᓐᓂᒃ ᐱᔪᓐᓇᖅᑎᑦᑎᖕᒪᑦ 

ᐊᑎᓕᐅᖃᑎᖃᕈᓐᓇᕐᖢᑎᒃ ᐊᖏᖃᑎᒌᒍᑎᓂᒃ ᑐᓴᐅᒪᔾᔪᑎᓂᒃ-ᑐᓂᖃᑦᑕᐅᑎᓂᕐᒧᑦ ᐊᓯᖏᓐᓂᒃ ᑎᒥᐅᔪᓂᒃ 

ᓄᐊᑕᐅᓂᖏᓐᓄᑦ, ᐊᑐᖅᑕᐅᓂᖏᓐᓄᑦ, ᐅᖃᐅᓯᐅᓂᖏᓐᓄᑦ, ᐊᒻᒪ ᑐᓴᐅᒪᔾᔪᑎᓂᒃ ᑕᐅᖅᓰᖃᑦᑕᐅᑎᓂᕐᒧᑦ, 

ᐱᖃᓯᐅᑎᓪᓗᒋᑦ ᐃᒻᒥᒨᖓᔪᑦ ᑐᓴᐅᒪᔾᔪᑎᑦ. ᓄᓇᕗᒻᒥ ᒐᕙᒪᒃᑯᑦ ᖃᐅᔨᒋᐊᕐᕕᖃᓚᐅᖅᐹᑦ ᐃᓕᖕᓂᒃ 

ᑲᖖᒍᓇᖅᑐᓕᕆᓂᕐᒧᑦ ᑲᒥᓯᓚᐅᓪᓗᑎᑦ ᓴᖅᑭᑦᑎᒋᐊᓚᐅᖏᓐᓂᕐᒥᖕᓂ ᒪᓕᒐᓕᐅᕐᕕᖕᒧᑦ? ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᒥᓯᓇ. 

 

ᒥᔅ ᑮᓇᓐ ᕙᐅᐃᖕᑦᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒃᑲ, ᑭᐅᓗᒍ ᐋᒃᑲ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᑕᐅᑐᖖᒋ. 

 

ᒥᔅ ᑕᐅᑐᖖᒋ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᒃᓴᓪᓚᐱᓪᓚᒃᑲᒪ. ᐊᐱᖅᑯᑎᒋᓕᕐᒥᔭᕋ ᒐᕙᒪᒃᑯᓐᓄᑦ ᑐᖄᖅᑐᖅ. 

ᓯᕗᓕᖅᑏᑦ ᒐᔭᒪᐅᖃᑎᒌᒃᑐᓕᕆᔨᒃᑯᓪᓗ ᐱᓕᕆᕝᕕᖓᑦ ᑲᒪᒋᔭᖃᕐᒪᑕ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐊᑐᐊᒐᕐᒥᒃ. ᑖᓐᓇ ᐊᑐᐊᒐᖅ ᐃᓗᓕᖃᕐᒪᑦ ᐱᔾᔪᑎᓕᖕᓂᒃ ᐃᒻᒥᒨᖓᔪᓄᑦ 

ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᐅᔪᓂᒃ. ᐃᒻᒥᒨᖓᔪᓄᑦ ᐊᒃᑐᖅᑕᐅᓂᕐᒧᑦ ᖃᐅᔨᓴᕐᓂᖅᑕᖃᓚᐅᖅᐹ 

ᐊᔪᖖᒋᑎᑦᑎᔪᒥᒃ ᓱᕐᕋᖕᓇᖅᑐᓄᑦ ᐱᖁᔭᖅᒥ ᐱᔾᔪᑎᓕᖕᓂᒃ ᑐᓂᖃᑦᑕᐅᑎᓂᕐᒥᒃ ᐃᒻᒥᒨᖓᔪᓂᒃ 

ᑐᓴᐅᒪᔾᔪᑎᓂᒃ ᐊᒻᒪᓗ, ᖃᐅᔨᓴᕐᓂᖅᑕᖃᖅᑐᕕᓂᐅᒃᐸᑦ, ᖃᐅᔨᔭᐅᔪᕕᓃᑦ ᑕᖅᑲᒃᑯᓄᖓ ᓴᖅᑭᑕᐅᓂᐊᖅᐸᑦ? 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓕᖅᑏᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐱᓕᕆᕝᕕᖓᑦ, ᒥᔅ ᐅᒃᐱᒃ. 

 

ᒥᔅ ᐅᒃᐱᒃ: ᐅᓐᓄᓴᒃᑯᑦ. ᐅᑎᕐᕕᒋᔭᕆᐊᖃᕐᓂᐊᖅᑕᕋ ᒪᓕᒐᓕᐅᖅᑎ ᖃᐅᔨᒋᐊᓚᐅᕐᓗᖓ ᐱᓕᕆᕝᕕᖕᓄᑦ 

ᖃᐅᔨᓴᕐᓂᖃᕐᓂᕐᒪᖔᑕ ᐋᒃᑲᓘᓐᓃᑦ. ᖃᐅᔨᒪᔪᖓ ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ ᐊᒻᒪ ᑮᓇᐅᔭᓕᕆᔨᒃᑯᑦ 

ᐱᓕᕆᕝᕕᖓᑦ ᑖᒃᑯᐊᖑᓚᐅᕐᒪᑎᒃ ᑕᒪᑐᒥᖓ ᐱᓕᕆᐊᖃᓚᐅᖅᑑᒃ. ᖃᐅᔨᒋᐊᕐᕕᒋᔭᕆᖃᕐᓂᐊᖅᑕᒃᑲ 

ᐅᑎᕐᕕᒋᓂᐊᖅᐸᒋᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᒥᔅᑕ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᑐᒧᖓᑦᑕᐃᓐᓇᖅ ᓱᓕ, ᓯᕗᓕᖅᑏᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ 

ᐱᓕᕆᕝᕕᖓᓐᓄᑦ, ᖃᔅᓯᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᒫᓐᓇᐅᔪᖅ ᐊᑐᐃᓐᓇᖃᖅᐸᑦ 

ᓱᕐᕋᖕᓇᖅᑐᓂᒃ ᓄᓇᕗᒻ ᓂᐅᕕᐊᖑᓂᕕᓂᖏᓐᓄᑦ ᑎᑎᕋᖅᓯᒪᔪᓂᒃ? ᑐᑭᓯᓇᕐᓂᐊᕐᒪᑦ ᖃᓪᓗᓇᐅᔭᕐᓂᐊᕋᒪ, 

ᓇᓗᓇᖏᒃᑲᓗᐊᖅᑎᓪᓗᒍ ᑐᑭᓯᐊᔪᖅ ᐅᖃᐅᓯᕆᔭᓐᓂᒃ ᓲᖃᐃᒻᒪ ᐃᓅᒐᒥ. ᖃᔅᓯᑦ ᐃᖅᑲᓇᐃᔭᖅᑏᑦ ᓄᓇᕗᑦ 

ᒐᕙᒪᒃᑯᖏᓐᓂ ᒫᓐᓇᐅᔪᖅ ᐊᑐᐃᓐᓇᖃᖅᐸᑦ ᓱᕐᕋᖕᓇᖅᑐᑦ ᓂᐅᕕᐊᖑᓂᕕᓂᖏᓐᓄᑦ ᑎᑎᕋᖅᓯᒪᔪᓂᒃ 

ᓄᓇᕗᒻᒥᐅᓂᒃ ᐊᒻᒪᓗ ᖃᓄᖅ ᐊᑦᑕᕐᓇᖅᑐᒦᑦᑕᐅᓕᔾᔪᑎᖃᖅᐸᑦ ᐊᑐᕐᓂᕐᓗᒃᑕᐅᖁᓇᒋᑦ ᑕᒪᒃᑯᐊ 

ᑐᓴᐅᒪᔾᔪᑎᑦ? ᑖᓐᓇ ᐊᐱᖅᑯᑎᒐ ᒥᓂᔅᑕᐅᑦ ᑐᖓᓕᖓᓄᑦ ᐅᒃᐱᖕᒧᑦ. ᖁᔭᓐᓇᒥᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐅᒃᐱᒃ. 

 

ᒥᔅ ᐅᒃᐱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇᑦᑕᐅᖅ ᑕᑯᓇᓱᒋᐊᖃᕐᓂᐊᕐᒥᔭᕋ ᑎᒍᒥᐊᖅᑕᐅᖕᒪᑦ 

ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓐᓂ. ᖃᐅᔨᒪᔭᓐᓂᓕ, ᓄᓇᕗᒻᒥ ᐃᓄᖏᑦ ᖃᕋᓴᐅᔭᒃᑯᑦ ᑎᑭᓴᐃᖃᑦᑕᕐᒪᑕ 

ᓱᕐᕋᖕᓇᖅᑐᓂᒃ. ᖃᐅᔨᒪᖏᑦᑐᖓ ᑭᒃᑯᓐᓂᑦ ᑕᒪᒃᑯᐊ ᓄᐊᑕᐅᖃᑦᑕᕐᒪᖔᑕ ᑐᓴᐅᒪᔾᔪᑎᑦ ᑭᐅᓗ 

ᑎᓕᖃᑦᑕᕐᒪᖔᒋᑦ, ᖃᐅᔨᒋᐊᕐᓂᐊᖅᐸᕋ ᐅᑎᕐᕕᒋᓂᐊᕐᓗᑎᓪᓗ. ᓈᓴᐅᑎᓂᒃ ᐸᐸᑦᑎᒃᐸᑕ, 

ᖃᐅᔨᒪᕙᓪᓕᐊᓂᐊᖅᑐᑦ ᖃᓄᑎᒋᒃ ᑮᓇᐅᔭᐃᔭᕈᑕᐅᖕᒪᖔᑦ, ᑭᓯᐊᓂᓕ ᑭᒃᑯᑦ ᑎᓕᐅᕆᔨᐅᒐᓗᐊᕐᒪᖔᑕ, 

ᐅᑎᕐᕕᒋᔭᕆᐊᖃᕐᓂᐊᕆᒃᑭᑦ ᑕᒪᑐᒧᖓ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒥᑭᖖᒍᐊᖅ. 

 

ᒥᒡᑕ ᒥᑭᖖᒍᐊᖅ: ᒪᑦᓇᓪᓗᐊᕕᒃ, ᐃᒃᓯᕙᐅᑖᖅ. ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᑲᒥᓯᓇᒧᑦ. ᓇᖕᒥᓂᖅ ᐅᖃᐅᓯᕋ 

ᐊᑐᕐᓗᒍ, ᑖᓐᓇ ᓱᕐᕋᖕᓇᖅᑐᓄᑦ ᐱᖁᔭᖅ ᐱᓕᕆᐊᖑᑎᓪᓗᒍ, ᑎᑎᕋᕐᕕᒃᓰᑦ ᑐᓴᕆᐊᕐᕕᐅᓚᐅᖅᐸᑦ 

ᒐᕙᒪᒃᑯᓐᓂᑦ ᐊᒻᒪᓗ ᐊᑐᓕᖁᔨᕗᖔᕈᑎᑕᖃᓚᐅᖅᐹ ᑎᑎᕋᕐᕕᑦᓯᓐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᒥᓯᓇ. 

 

ᒥᔅ ᑮᓇᓐ ᕙᐊᐃᖕᑦᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒋᐊᕐᕕᐅᓚᐅᖏᑦᑐᖓ ᑎᑎᕋᖅᑕᐅᕙᓪᓕᐊᑎᓪᓗᒍ 

ᓱᕐᕋᖕᓇᖅᑐᒧᑦ ᐱᖁᔭᐃᑦ. ᑕᐃᒪᖖᒐᓂᓪᓕ ᑎᑎᖅᑲᐅᓯᐊᖅᓯᒪᓕᖅᑐᖓ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓐᓂᑦ 

ᑐᓴᖅᑎᑦᑎᓪᓗᑎᒃ ᐱᓕᕆᐊᖃᕐᓂᐊᕐᓂᕐᒥᓂᒃ ᐃᒻᒥᒨᖓᔪᓄᑦ ᐊᒃᑐᖅᑕᐅᓂᕐᒥᒃ ᖃᐅᔨᓴᕐᓂᕐᒥᒃ 

ᐱᓕᕆᐊᕆᕙᓪᓕᐊᓂᕋᕐᖢᒍᓗ ᑎᑎᕋᖅᓯᒪᔪᖅ ᑕᐃᓐᓇ, ᑕᕝᑑᓚᐅᖅᑐᖅ ᑭᓯᐊᓂ. ᑐᖖᒐᓱᒃᑎᑕᐅᓚᐅᖅᑐᖓ 

ᐱᓕᕆᖃᑕᐅᖁᔭᐅᓪᓗᖓ, ᐅᖃᐅᔾᔨᒋᐊᓗᐊᑐᐃᓐᓇᕐᖢᑎᒃ ᖃᓄᐃᓕᐅᕐᓂᕐᒥᖕᓂᒃ ᐊᐱᖅᓱᖅᖢᑎᒡᓗ 

ᐅᖃᐅᓯᒃᓴᖃᕐᕕᒋᔪᒪᖕᒪᖔᒃᑯᑦ ᐱᔭᕇᖅᑕᐅᒃᐸᑦ. ᑐᓴᕐᕕᒋᒃᑲᓐᓂᓚᐅᖖᒋᑕᒃᑲ ᑕᐃᒪᖖᒐᓂᑦ. 

ᑲᑎᒪᔨᖃᓛᓂᑦ ᐊᑐᓕᖁᔭᐅᔪᖅ #1: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᓴᖅᑭᑦᑎᖁᓪᓗᒋᑦ ᐊᓯᔾᔨᕆᐊᕈᑎᓂᒃ ᑖᔅᓱᒧᖓ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒧᑦ ᐱᔭᐅᔭᕆᐊᖃᖅᑑᑎᓪᓗᒍ ᐱᖁᔭᖅᑎᒍᑦ ᑖᓐᓇ 

ᒥᓂᔅᑕ ᑲᒪᒋᔭᖃᖅᑐᖅ ᐱᖁᔭᕐᒥᒃ ᓴᖅᑭᑦᑎᖃᑦᑕᖁᓪᓗᒍ, ᑕᖅᑭᑦ 6 ᐊᓂᒍᓚᐅᖏᓐᓂᖏᓐᓂ ᑮᓇᐅᔭᐅᑦ ᐊᕐᕌᒍᐊ 

ᐃᓱᓕᓚᐅᖅᑎᓪᓗᒍ, ᐊᕐᕌᒍᑕᒫᕐᓯᐅᑦ ᐅᓂᒃᑳᕐᒥᒃ ᒪᓕᒐᓕᐅᕐᕕᒃᒧᑦ ᐱᖁᔭᐅᑦ ᐊᐅᓚᑕᐅᓂᖓᑕ ᒥᒃᓵᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ 

ᑐᑭᓯᓇᖅᓯᑎᑦᑎᖁᓪᓗᒍ, ᓇᓗᓇᐃᔭᑦᑎᐊᕐᓗᒍᓗ, ᑭᖑᕙᕆᐊᖅᑕᐅᓂᕆᓚᐅᖅᑕᖏᒃᑕ ᓴᖅᑭᑕᐅᓂᖏᑦᑎᒍᑦ 2016-

2017 ᐊᒻᒪ 2017-2018 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᑦᑕ ᐱᔾᔪᑎᒋᓪᓗᒍ ᐊᐅᓚᑕᐅᓂᖓ ᑖᔅᓱᒪ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᓯᒪᖁᓪᓗᒍ 

ᓇᓗᓇᐃᔭᖅᓯᒪᑦᑎᐊᖅᑐᒥᒃ ᐅᖃᐅᓯᕆᖁᓪᓗᒍ ᒫᓐᓇᐅᔪᖅ ᖃᓄᐃᓕᖓᓕᕐᓂᖓ ᐊᓯᔾᔩᓂᐅᑦ ᐊᒻᒪᓗ/ᐅᕝᕙᓘᓐᓃᑦ 

ᓄᑖᖖᒍᖅᑎᒋᐊᖅᑕᐅᓂᖓᑕ ᐊᑐᐃᓐᓇᖃᕐᓂᕐᒧᑦ ᑐᓴᐅᒪᔾᔪᑎᓂᒃ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐊᑐᐊᒐᐅᑦ ᐊᒻᒪ 

ᐃᒻᒥᒨᖓᔪᓂᒃ ᓱᕋᐃᓂᖅ ᖃᓄᐃᓕᐅᕐᓂᐅᔪᓄᓪᓗ ᐊᑐᐊᒐᐅᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᓯᒪᖁᓪᓗᒍ 

ᓇᓗᓇᐃᔭᖅᓯᒪᑦᑎᐊᖅᑐᓂᒃ ᐅᖃᐅᓯᖃᖅᑐᓂᒃ ᖃᐅᔨᔭᐅᔪᕕᓂᕐᓄᑦ ᐊᑐᓂᑦ ᐃᒻᒥᒨᖓᔪᒃᑯᑦ ᐊᒃᑐᖅᑕᐅᓂᕐᒧᑦ 

ᖃᐅᔨᓴᕐᓂᒃᑯᑦ ᐊᒻᒪᓗ ᖃᐅᔨᒋᐊᖅᐹᓪᓗᖕᓂᒃᑯᑦ ᖃᐅᔨᓴᕐᓂᐅᔪᓂᒃ ᐅᓪᓗᒥᒧᑦ ᐱᓕᕆᐊᖑᓯᒪᓕᖅᑐᓂᒃ ᐊᑐᕐᖢᒍ 

ᐃᓗᓕᖓ 42.1 ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ, ᐊᒻᒪᓗ 

ᑖᒃᑯᐊ ᐅᖃᐅᓯᐅᔪᑦ ᓇᓗᓇᐃᖅᓯᖁᓪᓗᒋᑦ ᖃᓄᑎᒋᒃ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ 

ᖃᐅᔨᒋᐊᕐᕕᐅᓚᐅᕐᒪᖔᑦ ᐱᕙᒌᔭᖅᑕᐅᕙᓪᓕᐊᑎᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᓯᒪᖁᓪᓗᒍ 

ᓇᓗᓇᐃᔭᑦᑎᐊᖅᓯᒪᔪᓂᒃ ᐊᑐᓂᑦ ᑐᓴᐅᒪᔾᔪᑎᓂᒃ-ᑐᓂᖃᑦᑕᐅᑎᓂᕐᒧᑦ ᐊᖏᖃᑎᒌᒍᑎᓂᒃ ᐊᑎᓕᐅᖃᑎᖃᖅᓯᒪᓂᖏᑦ 

ᓄᓇᕗᑦ ᒐᕙᒪᒃᑯᖏᑦᑕ ᐱᔪᓐᓇᐅᑎᖃᕐᖢᑎᒃ ᓄᓇᕗᒻᒥ ᐱᖁᔭᕐᒥᒃ ᔮᓐᓄᐊᕆ 1, 2014-ᒥᓂᑦ, ᑖᒃᑯᐊᓗ ᐅᖃᐅᓯᐅᔪᑦ 

ᓇᓗᓇᐃᔭᐃᖁᓪᓗᒋᑦ ᖃᓄᑎᒋᒃ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᖃᐅᔨᒋᐊᕐᕕᐅᖃᑦᑕᕐᓂᕐᒪᖔᑦ 

ᐱᕙᒌᔭᖅᑕᐅᕙᓪᓕᐊᑎᓪᓗᒋᑦ. 

ᐃᓱᒪᒋᔭᖅ: ᑲᖖᒍᓇᖅᑐᓕᕆᓂᕐᒧᑦ ᑕᒻᒪᖅᓯᒪᔪᖅᓯᐅᖅᑕᐅᓂᖓ ᕿᑭᖅᑕᓂ ᐋᓐᓂᐊᕕᐅᑦ, 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ-ᑐᕌᖓᔪᑦ ᑲᖖᒍᓇᖅᑐᓕᕆᓂᕐᒧᑦ ᐱᖁᔭᐃᑦ ᐊᒻᒪᓗ ᓄᓇᓕᖕᓂ 

ᐋᓐᓂᐊᕖᑦ ᑲᖖᒍᓇᖅᑐᓕᕆᓂᕐᒧᑦ ᐱᒋᐊᖅᑕᐅᓯᒪᔪᑦ 

 

ᑖᓐᓇ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᐅᓂᒃᑳᖓ ᑲᖖᒍᓇᖅᑐᓕᕆᓂᒃᑯᑦ 

ᑕᒻᒪᖅᓯᒪᔪᖅᓯᐅᖅᑕᐅᓂᖓᑕ ᕿᑭᖅᑕᓂ ᐋᓐᓂᐊᕕᐅᑦ ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᒃᒥ ᓄᕕᐱᕆ 8, 2016-

ᖑᑎᓪᓗᒍ. ᑎᓴᒪᖓᓐᓂ ᒪᓕᒐᓕᐅᖅᑏᑦ ᑲᑎᒪᔨᕋᓛᖏᑦ ᒐᕙᒪᒃᑯᑦ ᑮᓇᐅᔭᖅᑐᕈᑎᖏᓐᓄᑦ, ᐃᒻᒥᑰᖓᔪᑦ 

ᐃᖅᑲᓇᐃᔭᖅᑏᑦ ᐊᓯᖏᓐᓄᓪᓗ ᑎᒥᐅᔪᓄᑦ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᓈᓚᒃᑎᑦᑎᓂᖃᓚᐅᕐᒪᑕ ᐅᓂᒃᑳᑉ ᒥᒃᓵᓄᑦ 

ᒪᐃ 10 ᐊᒻᒪ 11, 2017. ᑲᑎᒪᔨᕋᓛᑦ ᐅᖃᐅᓯᖃᓚᐅᖅᐳᑦ ᐅᓂᒃᑳᕐᓂᒃ ᕿᒥᕐᕈᔭᐅᓂᖓᓄᑦ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐅᓂᒃᑳᖓᓄᑦ ᑲᖖᒍᓇᖅᑐᓕᕆᓂᒃᑯᑦ ᑕᒻᒪᖅᓯᒪᔪᖅᓯᐅᖅᑕᐅᓂᖓ ᕿᑭᖅᑕᓂ 

ᐋᓐᓂᐊᕕᐅᑦ ᒪᓕᒐᓕᐅᕐᕕᖕᒥ ᑲᑎᒪᕐᔪᐊᖅᑎᓪᓗᒋᑦ ᔫᓂ 6, 2017-ᒥ. ᑭᓯᐊᓂᓕ, ᓄᓇᕗᒻᒥ ᒐᕙᒪᒃᑯᑦ 

ᓴᖅᑭᑦᑎᓚᐅᖏᒻᒪᑕ ᑭᐅᔾᔪᑎᒥᖕᓂᒃ ᑲᑎᒪᔨᕋᓛᑦ ᐅᓂᒃᑳᖓᓐᓄᑦ. 

 

ᐅᖃᐅᓯᐅᔪᒻᒪᕆᐅᓚᐅᕐᒪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ-ᑐᕌᖓᔪᓂᒃ ᑲᖖᒍᓇᖅᑐᓕᕆᓂᕐᒧᐊᖓᔪᓂᒃ ᑲᑎᒪᔨᕋᓛᑦ 

ᑕᓛᕕᓴᒃᑯᑦ ᓈᓚᒃᑎᑦᑎᓂᖃᖅᑎᓪᓗᒋᑦ ᐊᐃᕐᕆᓕ 11, 2019-ᖑᑎᓪᓗᒍ. ᒐᕙᒪᒃᑯᑦ ᐱᓕᕆᕚᓪᓕᖅᓯᒪᓂᕐᒥᖕᓂᒃ 

ᓇᓗᓇᖏᒃᑲᓗᐊᕐᖢᑎᒃ ᑕᒪᑐᒪ ᒥᒃᓵᓄᑦ ᕿᑭᖅᑕᓂ ᐋᓐᓂᐊᕐᕕᖓᓂ, ᖃᓄᑎᒋᒡᓕ ᑕᐃᒪᓐᓇᑎᒋᒃ 

ᐱᓕᕆᕚᓪᓕᖅᓯᒪᒐᓗᐊᕐᒪᖔᑕ ᓄᓇᓕᖕᓂ ᑐᑭᓯᓇᑦᑎᐊᖏᒻᒪᑦ. ᑲᑎᒪᔨᕋᓛᑦ ᐅᔾᔨᕈᓱᖕᒥᖕᒪᑕ ᑐᑭᓯᓇᑦᑎᐊᖏᓐᓂᖓᓂᒃ  

ᖃᓄᖅ ᐱᓕᕆᐊᖑᑎᒋᓯᒪᓕᕐᓂᖓ ᐅᓪᓗᒥᒧᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ-ᑐᕌᖓᔪᓂᒃ ᑲᖖᒍᓇᖅᑐᓕᕆᓂᕐᒧᑦ 

ᐱᖁᔭᕐᓂᒃ ᓄᓇᕗᒻᒧᑦ, ᐃᖅᑲᐅᒪᒋᐊᕐᓗᒍ ᓄᓇᕗᑦ ᑲᓇᑕᒥ ᐊᕕᒃᑐᖅᓯᒪᔪᓕᒫᓂᑦ ᑕᐃᒪᓐᓇᐃᑦᑐᓂᒃ 

ᐱᖁᔭᖃᖏᑦᑐᑑᓂᖓᑦ. 

 

 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #2: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᖃᓄᐃᓕᖓᔾᔪᑎᖃᕐᓂᕐᒥᖕᓂᒃ ᐱᓕᕆᐊᕆᓯᒪᓕᖅᑕᖏᓐᓂᒡᓗ ᐅᓪᓗᒥᒧᑦ ᐱᓪᓗᒍ ᑎᑎᖅᑲᑎᒍᑦ 

ᐊᑐᓕᖁᔭᐅᓚᐅᖅᑐᑦ ᐃᓗᐊᓂ ᑖᔅᓱᒪ ᔫᓂ 6, 2017-ᒥ, ᐅᓂᒃᑳᖓᑦ ᑲᑎᒪᔨᕋᓛᓄᑦ ᕿᒥᕐᕈᔭᐅᓂᖓᓄᑦ 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐅᓂᒃᑳᖓ ᑲᖖᒍᓇᖅᑐᓕᕆᓂᒃᑯᑦ 

ᑕᒻᒪᖅᓯᒪᔪᖅᓯᐅᖅᑕᐅᓂᖓᓄᑦ ᕿᑭᖅᑕᓂ ᐋᓐᓂᐊᕐᕕᐅᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᔭᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᐅᖃᐅᓯᕆᓗᒍ ᓇᓃᓕᕐᓂᖓ ᒫᓐᓇᐅᔪᖅ ᐱᓕᕆᐊᖑᓂᖏᑦᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ-

ᑐᕌᖓᔪᓂᒃ ᑲᖖᒍᓇᖅᑐᓕᕆᓂᕐᒧᑦ ᐱᖁᔭᓕᐅᕐᓂᐅᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᔭᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓᑦᑕ ᐱᒋᐊᕐᑐᒃᓴᐅᓪᓗᒋᑦ ᐸᕐᓇᒃᓯᒪᓪᓗᒋᑦ 2019-2020 

ᐊᕐᕌᒍᐊᓄᑦ ᐱᔾᔪᑎᒋᓪᓗᒍ ᑲᖖᒍᓇᖅᑐᓂᒃ ᓴᐳᒻᒥᒃᓯᓂᐅᑦ ᓄᓇᓕᖕᓂ ᐋᓐᓂᐊᕕᖕᓂ ᐃᖃᓗᐃᑦ ᓯᓚᑖᓃᑦᑐᓄᑦ. 

ᐃᓱᒪᒋᔭᖅ: ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦᑕ ᑮᓇᐅᔭᓕᐊᖏᓐᓂᒃ ᓴᖅᑭᑎᑦᑎᓂᖅ ᐊᒻᒪᓗ 

ᐊᑐᓕᖅᑎᑕᐅᓂᖏᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ 

ᐱᖁᔭᐃᑦ ᓄᓇᓖᑦ ᒐᕙᒪᖏᓐᓄᑦ ᐃᓕᓐᓂᐊᖅᑐᓕᕆᔨᒃᑯᓪᓗ ᑲᑎᒪᔨᖏᓐᓄᑦ 

 

 

2017-ᖑᑎᓪᓗᒍ, ᒪᓕᒐᓕᐅᕐᕕᒃᒥ ᖄᖏᖅᑎᑦᑎᓚᐅᕐᒪᑕ ᖃᔅᓯᑲᓪᓚᖕᓂᒃ ᐊᓯᔾᔨᕆᐊᕈᑎᓂᒃ ᑖᔅᓱᒧᖓ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᓄᑦ, ᐱᖃᓯᐅᑎᓗᒋᑦ ᓄᑖᑦ ᐱᔪᓐᓇᖅᑎᑦᑎᔪᑦ, 

ᒪᓕᒐᕋᓛᖅᑎᒍᑦ, ᓇᓗᓇᐃᒃᑯᓯᖅᑕᐅᓂᖏᓐᓂᒃ ᓄᓇᓖᑦ ᒐᕙᒪᖏᑦ ᑎᒥᖁᑎᒋᔭᐅᓗᑎᒃ ᒐᕙᒪᒃᑯᓐᓂᑦ ᐊᒻᒪᓗ ᑕᒪᓐᓇ 

ᓴᖅᑭᔮᖅᑎᑦᑎᓂᖅ ᐊᑭᓕᖅᓱᖅᑕᐅᓂᖏᓐᓂᒃ ᓇᓗᓇᐃᔭᖅᑕᐅᓯᒪᔪᑦ ᒐᕙᒃᑯᓐᓄᑦ ᐃᖅᑲᓇᐃᔭᖅᑎᐅᓪᓗᑎᒃ. ᑭᓯᐊᓂᓕ, 

ᓄᑖᑦ ᒪᓕᒐᕋᓛᑦ ᐊᑐᓕᖅᑎᑦᑎᔾᔪᐅᔪᑦ ᑖᒃᑯᓂᖓ ᐊᓯᔾᔨᕆᐊᕈᑎᓂᒃ ᖄᖏᖅᑎᑕᐅᓚᐅᖏᒻᒪᑕ ᓱᓕ. 

 

ᐊᐃᕐᕆᓕᒥ 2015, ᑖᒃᑯᐊ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᒪᓕᒐᕋᓛᑦ 

ᐊᓯᔾᔨᕆᐊᖅᑕᐅᓚᐅᕐᒪᑕ ᓇᓗᓇᐃᒃᑯᓯᖅᑕᐅᓂᖏᓐᓄᑦ ᐃᒡᓗᓕᕆᔨᐊᓛᑦ ᐃᒡᓗᓕᕆᔩᓪᓗ ᒐᔭᒪᒃᑯᓐᓄᑦ 

ᑎᒥᖁᑎᒋᔭᐅᓂᖏᓐᓂᒃ. ᑭᓯᐊᓂᓕ, ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᖁᔭᖅᑎᒍᑦ ᓱᓕ ᐅᖃᐅᓯᐅᓯᒪᖏᒻᒪᑕ. 

 

 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #3: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᒫᓐᓇᐅᔪᖅ ᖃᓄᐃᓕᖓᓕᕐᓂᖓᓂᒃ ᐱᓕᕆᐊᖑᓂᖏᑦᑕ ᒪᓕᒐᕋᓛᑦ ᐊᑖᓂ ᐃᓗᓕᖓ 73(a) 

ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ ᐱᔾᔪᑎᖃᕐᖢᓂ 

ᓇᓗᓇᐃᖅᑕᐅᓂᖏᓐᓂᒃ ᓄᓇᓖᑦ ᒐᕙᒪᖏᑦᑕ ᒐᕙᒪᒃᑯᓐᓂᑦ ᑎᒥᖁᑎᒋᔭᐅᓪᓗᑎᒃ . 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᒫᓐᓇᐅᔪᖅ ᖃᓄᐃᓕᖓᓕᕐᓂᖓᓂᒃ ᐱᓕᕆᐊᖑᓂᖏᑦᑕ ᒪᓕᒐᕋᓛᑦ ᐊᑖᓂ ᐃᓗᓕᖓ 73(a) 

ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ ᐱᔾᔪᑎᖃᕐᖢᓂ 

ᓇᓗᓇᐃᖅᑕᐅᓂᖏᓐᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓂᖏᓐᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖓᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒍ 

ᓇᓗᓇᐃᔭᖅᓯᒪᔪᒥᒃ ᒫᓐᓇᐅᔪᖅ ᖃᓄᐃᓕᖓᓕᕐᓂᖓᓂᒃ ᐱᓕᕆᐊᖑᓂᖏᑦᑕ ᒪᓕᒐᕋᓛᑦ ᐊᑖᓂ ᐃᓗᓕᖓ 73 (l.1) 

ᐊᒻᒪ (l.2) ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ ᐱᔾᔪᑎᖃᕐᖢᓂ 

ᓴᖅᑭᔮᖅᑎᑦᑎᓂᕐᒥᒃ ᐊᑭᓕᖅᓱᖅᑕᐅᓂᖏᓐᓂᒃ ᓇᓗᓇᐃᖅᑕᐅᓯᒪᓗᑎᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ . 

ᐃᓱᒪᒋᔭᖅ: ᐊᑐᐊᖅᑕᐅᓂᖓ ᑭᐅᔾᔪᑎᖃᕐᓂᐅᑦ ᐊᑐᓕᖁᔭᖏᓐᓄᑦ ᑐᓴᐅᒪᔪᓕᕆᓂᕐᒧᑦ  

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐊᒻᒪᓗ ᐱᓕᕆᐊᒃᓴᖓ ᐱᑦᑎᐊᕆᐊᖃᕐᓂᕐᒧᑦ 

ᐃᖅᑲᓇᐃᔭᖅᑎᐅᑦ 

 

 

ᐃᓗᓕᖏᒃ 35 ᐊᒻᒪ 36 ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ 

ᐱᔭᕆᐊᖃᖅᑎᑦᑎᖕᒪᑦ ᐃᒪᓐᓇ: 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐅᓂᒃᑳᕆᐊᖃᖅᐳᖅ 

35. ᐱᐊᓂᒃᓯᒍᓂ ᕿᒥᕐᕈᓂᕐᒥᒃ, ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᑦ ᑲᒥᓯᓇ ᐃᒪᓐᓇᐅᔭᕆᐊᖃᖅᐳᖅ 

(a) ᐱᕙᒌᔭᐃᓗᓂ ᑎᑎᕋᖅᓯᒪᔪᒥᒃ ᐅᓂᒃᑳᕐᒥᒃ ᐋᖅᑭᒃᓱᖅᓯᒪᔪᒥᒃ ᐊᑐᓕᖁᔭᖏᑦᑎᒍᑦ 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐱᓪᓗᒍ ᐱᓕᕆᐊᖑᔪᖅ ᐊᒻᒪᓗ 

ᐊᑐᓕᖁᔭᖏᑦᑕ ᐱᔾᔪᑎᖏᑦ; ᐊᒻᒪᓗ 

(b) ᐊᔾᔨᖓᓂᒃ ᓇᒃᓯᐅᔾᔨᕕᒋᓗᒍ ᕿᒥᕐᕈᓂᖃᖁᔨᔪᕕᓂᖅ, ᒐᕙᒪᒃᑯᑦ ᑎᒥᖁᑎᖓᑦᑕ 

ᐱᓕᕆᐊᖑᖃᑕᐅᔫᑦ ᐊᖓᔪᖅᑳᖓᑦ ᐊᒻᒪᓗ ᑭᓇᑐᐃᓐᓇᖅ ᕿᒥᕐᕈᓂᖃᖁᔭᐅᓂᕐᒧᑦ ᑐᓂᔭᐅᔪᕕᓂᖅ 

ᐊᑐᕐᖢᒍ ᐃᓗᓕᖓ 30. 

 

ᐊᖓᔪᖅᑳᑦ ᐋᖅᑭᒍᑎᖓ 

36. ᐅᓪᓗᐃᑦ 30 ᐊᓂᒍᓚᐅᖏᓐᓂᖏᓐᓂ ᐱᕝᕕᒋᓚᐅᖅᑕᖓᓂᑦ ᐅᓂᒃᑳᖓᓂᒃ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ, ᐊᖓᔪᖅᑳᕆᔭᐅᔪᖅ ᒐᕙᒪᒃᑯᑦ ᑎᒥᖁᑎᖓᓐᓄᑦ ᐃᒪᓐᓇᐅᔭᕆᐊᖃᖅᐳᖅ 

(a) ᐋᖅᑭᒍᑎᖃᕐᓗᓂ ᒪᓕᖕᓂᐊᕐᓂᕋᕐᓗᒋᑦ ᐊᑐᓕᖁᔭᖏᑦ ᑖᔅᓱᒪ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐅᕝᕙᓘᓐᓃᑦ ᐊᓯᐊᒍᑦ ᐋᖅᑭᒍᑎᖃᕐᓗᓂ ᐊᖓᔪᖅᑳᑦ 

ᓈᒻᒪᒃᑐᕆᔭᒥᓂᒃ; ᐊᒻᒪᓗ 

(b) ᑎᑎᖅᑲᑎᒍᑦ ᑐᓴᖅᑎᑦᑎᓗᓂ ᐋᖅᑭᒍᑎᒋᔭᒥᓂᒃ ᑖᔅᓱᒧᖓ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ, ᕿᒥᕐᕈᓂᖃᖁᔨᔪᕕᓂᖅ ᐊᒻᒪᓗ ᑭᓇᑐᐃᓐᓇᖅ 

ᕿᒥᕐᕈᓂᖃᖁᔭᐅᓂᕐᒧᑦ ᑐᓂᔭᐅᔪᕕᓂᖅ ᐊᑐᕐᖢᒍ ᐃᓗᓕᖓ 30. 

 

ᐊᔾᔨᖏᑦ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐱᖁᔭᖅᑎᒍᑦ ᕿᒥᕐᕈᓂᖃᕐᓂᕐᒧᑦ ᐅᓂᒃᑳᑦ 

ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᔪᑦ ᑎᑎᕋᕐᕕᑕ ᐃᑭᐊᕐᒃᑭᕕᖓᓂᑦ, ᑕᐃᒃᑯᐊᓗ ᒐᕙᒪᒃᑯᑦ ᑭᐅᔾᔪᑎᕕᓂᖏᑦ ᑖᒃᑯᓄᖓ: 

 

https://atipp-nu.ca/documents/atipp-reviews/ 

 

ᑕᒪᒃᑯᐊ ᓴᖅᑭᑕᐅᕙᓪᓕᐊᔪᑦ ᑕᒪᒃᑯᑎᒎᓇᖅ ᕿᒥᕐᕈᓂᖅᑎᒍᑦ ᐱᔭᕆᑐᔫᒐᔪᖕᒪᑕ ᑕᐅᑐᓪᓗᐊᑕᕐᖢᑎᒡᓗ ᐱᖁᔭᖅᑎᒍᑦ 

ᑐᑭᓕᐅᕆᓂᕐᒥᒃ, ᖃᓄᑎᒋᒃ ᒪᓕᒐᕐᓂᐊᖅᑎᒥᒃ ᐃᑲᔪᖅᑎᖃᕐᓂᕐᒪᖔᑕ ᑭᐅᔾᔪᓯᐅᕐᖢᑎᒃ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᐊᑐᓕᖁᔭᖏᓐᓄᑦ ᖃᐅᔨᒪᓇᖃᑦᑕᖏᒻᒪᑦ.  

 

ᐃᓚᖏᑦᑎᒍᑦ, ᒐᕙᒪᒃᑯᑦ ᐱᖁᔭᖅᑎᒍᑦ ᑭᐅᔾᔪᑎᖏᑦ ᑖᔅᓱᒧᖓ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

ᐊᑐᓕᖁᔭᖏᓐᓄᑦ ᑐᑭᓯᓇᑦᑎᐊᖅᑐᒥᒃ ᓇᓗᓇᐃᔭᖅᓯᒪᑦᑎᐊᕐᑐᓂᒡᓗ ᐱᔾᔪᑎᖃᐅᕐᒪᑕ ᖃᓄᐃᒻᒪᑦ ᐱᔾᔪᑎᖏᓐᓂᒃ 

ᐊᖏᕐᒪᖔᑕ ᐊᖏᖏᒻᒪᖔᑕᓘᓐᓃᑦ. ᐊᓯᖏᑦᑎᒍᑦ, ᑕᐃᒪᓐᓇᐅᖃᑦᑕᖏᒻᒪᑦ. ᑲᑎᒪᔨᕋᓛᑦ ᐃᓱᒪᒋᔭᖃᕐᒪᑕ ᒐᕙᒪᒃᑯᓐᓂᑦ 

ᐱᔭᒃᓴᕆᔭᐅᓪᓚᑦᑖᕐᒪᑦ ᐱᖁᔭᖅᑎᒍᑦ ᐱᑕᖃᖅᑎᑦᑎᓗᑎᒃ ᑐᑭᓯᓇᑦᑎᐊᖅᑐᓂᒃ ᓇᓗᓇᐃᔭᖅᓯᒪᑦᑎᐊᖅᑐᓂᒡᓗ 

ᐱᔾᔪᑎᖏᓐᓂᒃ, ᑎᑎᖅᑲᑎᒍᑦ, ᖃᓄᐃᓪᒪᑦ ᑕᐃᒪᓐᓇ ᐋᖅᑭᒍᑎᖃᕐᓂᕐᒥᖕᓂᒃ. 

 

 

 

 

https://atipp-nu.ca/documents/atipp-reviews/

ᑖᓐᓇ 2016-2017 ᐊᕐᕌᒍᑕᒫᕐᓯᐅᑦ ᐅᓂᒃᑳᖅ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 

ᐅᖃᐅᓯᖃᓚᐅᕐᒪᑦ: 

 

“… ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᕕᓃᓪᓗ ᓄᓇᕗᒻᒥ ᒐᕙᒪᒃᑯᓐᓄᑦ ᑐᒃᓯᕋᒐᔪᓛᖑᖃᑕᐅᖕᒪᑕ [ᐊᑐᕐᖢᒍ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᖅ ᐊᒻᒪᓗ ᑲᖖᒍᓇᖅᑐᑦ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ]… 

ᖃᐅᔨᒋᐊᒃᑲᓐᓂᕐᖢᑎᒃ  ᐃᖅᑲᓇᐃᔭᕐᕕᒃᒥ ᐸᒡᕕᓴᒃᑕᐅᓂᕕᓂᕐᒧᑦ ᐅᕝᕙᓘᓐᓃᑦ ᖃᐅᔨᓇᓱᒃᑐᑦ ᖃᓄᐃᒻᒪᑦ 

ᐃᖅᑲᓇᐃᔮᖅᑖᓚᐅᖏᒻᒪᖔᕐᒥᒃ ᐅᕝᕙᓘᓐᓃᑦ ᖃᓄᐃᒻᒪᑦ ᖁᕝᕙᕆᐊᖅᑕᐅᓂᒃᑯᑦ ᑭᑭᑕᐅᓐᓂᕐᒪᖔᕐᒥᒃ.” 

 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ 2017-ᒥ ᓈᕆᓯᒪᔪᒥᒃ ᕿᒥᕐᕈᓂᖓᒍᑦ ᑖᑦᓱᒥᖓ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥᒃ ᐅᖃᐅᓯᖃᓚᐅᕐᒪᑦ ᐃᒪᓐᓇ: 

 

 “… ᐅᓄᖅᑐᑦ ᑐᒃᓯᕋᐅᑕᐅᔪᑦ ᑐᓴᐅᒪᔾᔪᑎᓂᒃ ᐃᒻᒥᒨᖓᔪᖏᓐᓂᒃ ᑐᒃᓯᕋᖅᑑᑉ ᓴᖅᑭᓕᖃᑦᑕᕐᒪᑕ 

ᐃᖅᑲᓇᐃᔭᕐᕕᒃᒥ ᐊᖏᖃᑎᒌᖏᓐᓂᖅᑕᖃᖅᑎᓪᓗᒍ. ᐃᓄᐃᑦ ᐃᖅᑲᓇᐃᔭᖃᑎᒥᖕᓂᒃ ᐅᓐᓂᕐᓗᒍᑎᖃᖅᑐᑦ 

ᐅᕝᕙᓘᓐᓃᑦ ᐃᖅᑲᓇᐃᔭᕐᕕᒃᒥ ᐅᓐᓂᕐᓗᒍᑕᐅᔪᑦ ᑐᒃᓯᕋᒐᔪᖕᒪᑕ ᐅᓐᓂᕐᓗᒍᑕᐅᔫᑦ ᒥᒃᓵᓄᑦ 

ᑎᑎᕋᖅᓯᒪᔪᓕᒫᓂᒃ.” 

 

2013-ᖑᑎᓪᓗᒍ, ᓄᑖᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᖅ ᖄᖏᖅᑎᑕᐅᓚᐅᕐᒪᑦ ᒪᓕᒐᓕᐅᕐᕕᒃᒥ. ᑖᓐᓇ 

ᐱᖁᔭᖅ ᐱᔪᓐᓇᖅᑎᑦᑎᖕᒪᑦ ᑎᒃᑯᐊᖅᓯᓂᕐᒥᒃ ᐱᑦᑎᐊᕆᐊᖃᕐᓂᕐᒧᑦ ᐃᖅᑲᓇᐃᔭᖅᑎᒥᒃ, ᑎᓕᔭᐅᓯᒪᔾᔪᑎᖃᕐᖢᓂ 

ᖃᐅᔨᓴᕆᐊᖃᕐᓂᕐᒥᒃ ᐱᓂᕐᓗᖕᓂᕐᒧᑦ ᐸᓯᒃᓯᔪᖃᖅᑎᓪᓗᒍ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ. 

 

 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #4: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᑐᑭᓯᓇᖅᓯᑎᑦᑎᖁᓪᓗᒋᑦ, 

ᓇᓗᓇᐃᔭᑦᑎᐊᕐᓗᒍ, ᖃᓄᑎᒋᒃ ᑎᒥᐅᔪᓂᑦ ᐊᖓᔪᖅᑲᐅᑎᓂᑦ ᐋᖅᑭᒍᑕᐅᔪᑦ ᐊᑐᕐᖢᑎᒃ ᐃᓗᓕᖓ 36 ᑕᕝᕙᓂ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥᒃ ᑭᐅᔾᔪᑎᖏᓐᓂ ᑎᑎᖅᑲᑎᒍᑦ 

ᐊᑐᓕᖁᔨᕗᖔᕈᑎᓂᒃ ᑐᓂᔭᐅᓚᐅᖅᑐᓂᒃ ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ ᕿᒥᕐᕈᔭᐅᓂᑰᕙᑦ 

ᒪᓕᒐᕐᓂᐊᖅᑎᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᓴᖅᑭᑦᑎᖁᓪᓗᒋᑦ ᐊᓯᔾᔨᕆᐊᕈᑎᓂᒃ ᐃᓗᓕᖓ 36-

ᒧᑦ ᑕᕝᕙᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ 

ᐱᔭᕆᐊᖃᖅᑎᑦᑎᒐᔭᖅᑐᒥᒃ ᒐᕙᒪᒃᑯᑦ ᑎᒥᖁᑎᖓᑦᑕ ᐊᖓᔪᖅᑳᖓᑦ ᑎᑎᖅᑲᑎᒍᑦ ᑭᐅᔭᕆᐊᖃᖅᑎᑕᐅᓗᓂ 

ᐋᖅᑭᒍᑎᖏᑦᑕ ᐱᔾᔪᑎᖏᓐᓂᒃ ᑖᒃᑯᐊᖑᑎᓪᓗᒋᑦ ᐊᑐᓕᖁᔭᐅᓯᒪᔪᑦ ᑐᓂᔭᐅᓪᓗᑎᒃ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᒥᓂᔅᑕ ᑲᒪᒋᔭᖃᖅᑐᖅ ᒐᕙᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᕐᒥᒃ 

ᑎᑎᖅᑲᑎᒍᑦ ᑎᓕᒋᐊᕐᓗᒍ ᐱᑦᑎᐊᕆᐊᖃᕐᓂᕐᒧᑦ ᐃᖅᑲᓇᐃᔭᖅᑎᐅᑦ ᑎᑎᕋᕐᕕᖓᑦ ᑐᓴᕋᓱᖁᓗᒋᑦ ᑐᓴᐅᒪᔪᓕᕆᓂᕐᒧᑦ 

ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᑎᑎᕋᕐᕕᖓᓄᑦ ᐅᖃᖃᑎᒋᓗᒍᓗ ᓇᐅᒃᑯᑦ ᖃᓄᖅᑑᖃᑎᒌᒍᓐᓇᕐᒪᖔᕐᒥᒃ. 

ᐃᓱᒪᒋᔭᖅ: ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ ᓈᕆᓯᒪᔪᒥᒃ ᕿᒥᕐᕈᓂᖓ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥᒃ, 

ᑭᒃᑯᑐᐃᓐᓇᕐᓄᑦ ᑕᑯᔭᐅᔪᓐᓇᕐᓂᖏᑦ ᖁᓄᔪᕐᓂᐊᕐᓂᒃᑯᑦ ᐱᕋᔭᒃᓴᓯᒪᔪᑦ 

ᑎᑎᕋᖅᑕᐅᓯᒪᕝᕕᖏᑦᑕ ᐊᒻᒪᓗ ᑐᓴᐅᒪᔾᔪᓂᒃ-ᑐᓂᖃᑦᑕᐅᑎᓂᖅ ᐃᑲᔪᖅᑐᕈᑕᐅᓪᓗᓂ 

ᐃᖅᑲᖅᑐᐃᕕᒃᑯᑦ ᑎᓕᔾᔪᑕᐅᓯᒪᔪᓂᒃ ᐃᒥᐊᓗᖕᒧᑦ ᐃᓱᒪᖅᓱᕈᓐᓃᖅᑎᑦᑎᓂᕐᒥᒃ 

 

2017-ᖑᑎᓪᓗᒍ, ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇ ᐱᒋᐊᓚᐅᕐᒪᑦ ᓈᕆᓯᒪᔪᒥᒃ ᕿᒥᕐᕈᓂᕐᒥᒃ 

ᑖᔅᓱᒥᖓ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥᒃ, ᑖᓐᓇᓗ 

ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᓪᓗᓂ ᑎᑎᕋᕐᕕᖓᑕ ᐃᑭᐊᖅᑭᕕᖓᒍᑦ: 

 

https://atipp-nu.ca/wp-content/uploads/2018/08/ATIPP-ComprehensiveReview.pdf 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᒃᑎᑦᑎᓂᖃᖅᑎᓪᓗᒋᑦ ᐊᐃᕐᕆᓕ 11, 2019-ᒥ, ᖃᔅᓯᑲᓪᓚᐃᑦ ᐊᐱᖅᑯᑕᐅᓚᐅᕐᒪᑕ 

ᐱᔾᔪᑎᓪᓗᒍ ᖃᓄᑎᒋᒃ ᑭᒃᑯᑐᐃᓐᓇᐃᑦ ᐊᑐᐃᓐᓇᖃᖅᑎᒋᔭᕆᐊᖃᕐᒪᖔᑕ ᒐᕙᒪᒃᑯᑦ ᑎᑎᕋᖁᑎᖏᓐᓂᒃ ᐃᒻᒥᒨᖓᔪᓂᒃ 

ᐃᓗᓕᓕᖕᓂᒃ ᐱᓪᓗᒋᑦ ᑎᑎᕋᖅᑕᐅᓯᒪᔪᑦ ᖁᓄᔪᕐᓂᐊᕐᓂᒃᑯᑦ ᐱᕋᔭᖕᓂᑯᐃᑦ ᑎᒍᔭᐅᓯᒪᕝᕕᖕᒥᑦ ᐊᓂᑎᑕᐅᓯᒪᓕᖅᑐᑦ 

ᓄᓇᕗᒻᒥᓗ ᓄᓇᓕᖕᓂ ᓇᔪᒐᖃᖅᖢᑎᒃ. 

 

2015-ᖑᑎᓪᓗᒍ, ᑲᓇᑕᒥ ᒪᓕᒐᓕᐅᕐᕕᒃᔪᐊᖓ ᖄᖏᖅᑎᑦᑎᓚᐅᕐᒪᑦ ᐱᖁᔭᒃᓴᖅ C-26, ᐊᑐᓕᖅᑎᑦᑎᔾᔪᑕᐅᓪᓗᓂ 

ᐆᒥᖓ ᓱᕈᓯᕐᓄᑦ ᐅᓗᕆᐊᓇᖅᑐᑦ ᖁᓄᔪᕐᓂᐊᕐᓂᒃᑯᑦ ᐱᔭᕋᖕᓂᑯᓄᑦ ᑎᑎᕋᖅᑕᐅᓯᒪᕝᕕᖕᒧᑦ ᐱᖁᔭᖅ, ᐱᖁᔭᖅᑎᒍᑦ 

ᐱᔾᔪᑎᖃᕐᖢᓂ ᐱᑕᖃᖅᑎᑦᑎᓐᓇᕐᓗᒋᑦ “… ᓴᖅᑭᑦᑎᓂᖅ ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᔪᓂᒃ ᑎᑎᕋᖅᓯᒪᔪᓂᒃ 

ᐃᓗᓕᖃᕐᓗᑎᒃ ᑐᓴᐅᒪᔾᒧᑎᓂᒃ ᐱᓪᓗᒋᑦ ᐃᓄᐃᑦ ᐸᓯᔭᒃᓴᖖᒍᖅᑎᑕᐅᓂᑯᑦ ᓱᕈᓯᕐᓂᒃ ᖁᓄᔪᕐᓂᐊᕐᓂᕐᒧᑦ ᐊᒻᒪᓗ 

ᑕᐃᒪᓐᓇᑦᑕᐃᓐᓇᖅ ᖁᓄᔪᕐᓂᐊᕐᓂᒃᑯᑦ ᐱᕋᔭᒃᑲᓐᓂᑐᐃᓐᓇᕆᐊᖃᕐᓂᖓ ᐅᓗᕆᐊᓇᕐᖢᓂ.” ᑖᓐᓇ ᒐᕙᒪᑐᖃᒃᑯᑦ 

ᐱᖁᔭᕐᔪᐊᖓᑦ ᐊᑐᓕᖅᑎᑕᐅᓚᐅᖏᑦᑐᖅ ᓱᓕ. 

 

ᑲᑎᒪᔨᕋᓛᑦ ᑐᑭᓯᐊᒪᖕᒪᑕ ᑕᒪᑐᒪ ᐱᔭᕆᑐᔫᓂᖓᓂᒃ ᐱᑕᖃᖅᖢᓂᓗ ᐊᔾᔨᒌᖏᑦᑐᒻᒪᕆᖕᓂᒃ ᑕᐅᑐᒃᑕᐅᓂᖓᓂᒃ 

ᑲᔪᓯᔪᓐᓇᑦᑎᐊᕋᔭᕐᓂᖓᓂᒃ ᐃᓱᒪᒋᔭᐅᓂᖓ ᒪᓕᒡᓗᒍ. ᒪᓕᒐᓕᐅᕐᕕᒃᔪᐊᕐᒥ ᐃᓱᒪᒃᓴᖅᓯᐅᕈᑕᐅᑎᓪᓗᒍ ᐱᖁᔭᒃᓴᖅ, 

ᒐᕙᒪᑐᖃᒃᑯᑦ ᒥᓂᔅᑕᕆᓚᐅᖅᑕᖓᑦ ᑭᒃᑯᑐᐃᓐᓇᐃᑦ ᐊᑦᑕᕐᓇᖅᑐᒦᑦᑕᐃᓕᓂᖏᓐᓄᑦ ᐅᖃᓚᐅᕐᒪᑦ ᐃᒪᓐᓇ: 

 

“ᐅᖃᓯᖃᕈᒪᒐᒪ ᐱᖓᔪᖓᓐᓂᒃ, ᑕᒪᓐᓇᓗ ᑲᓇᑕᒥᐅᓂᑦ ᐃᒃᐱᒋᔭᐅᔪᒻᒪᕆᐅᓪᓗᓂ, ᒪᑐᒧᖓᐅᓪᓗᓂ 

ᐱᔪᓐᓇᐅᑎᖏᓐᓄᑦ ᐱᕋᔭᒃᑕᐅᓯᒪᔪᑦ, ᓱᕈᓰᑦ ᐃᓚᔮᕇᒃᑐᓪᓗ ᖃᐅᔨᒪᔭᕆᐊᖃᕐᓂᖏᓐᓄᑦ ᖃᓂᒋᔮᓐᓂ 

ᐊᖏᕐᕋᖃᖅᑐᖃᕐᒪᖔᑦ ᖁᓄᔪᕐᓂᐊᑐᐃᓐᓇᕆᐊᖃᖅᑐᒥᒃ. ᑕᒪᓐᓇᓗ ᑐᑭᖃᑦᑎᐊᖅᖢᓂᐅᖕᒪᑦ. 

ᑐᓴᖅᑎᑦᑐᓐᓇᕋᑦᑎᒍ ᐊᑦᑕᕐᓇᖏᑦᑐᒃᑯᑦ ᐱᓕᕆᖃᑎᖃᕐᓗᑕ ᓄᓇᖓᓐᓂ ᐸᓖᓯᓂᒃ, ᑕᐃᒪᓐᓇᓗ ᑕᕝᕙ 

ᐱᓕᕆᔪᒪᕗᒍᑦ. ᑲᓇᑕᒥᐅᑦ ᐱᔪᓐᓇᐅᑎᖃᕐᒪᑕ ᖃᐅᔨᒪᔭᕆᐊᖃᕐᓂᕐᒥᒃ ᖃᓄᐃᑦᑑᓂᖏᓐᓂᒃ ᐃᓄᐃᑦ 

ᕿᑐᕐᖓᖏᑦᑕ ᖃᓂᒋᔮᓃᖃᑦᑕᖅᑐᓂᒃ. ᑕᐃᒪᓕ ᑲᑉᐱᐊᓇᖅᑐᒥᒃ ᓱᕈᓯᕐᓂᐊᖅᑎᒥᒃ ᕿᑐᕐᖓᖓᑕ 

ᖃᓂᒋᔮᓃᑦᑐᖃᕐᓂᖅᐸᑦ, ᐱᔪᓐᓇᐅᑎᖃᕐᒪᑕ ᓈᒻᒪᒃᑐᒃᑯᑦ ᖃᓄᐃᓕᐅᕆᐊᒃᓴᖅ ᐅᔾᔨᖅᓴᕆᐊᒃᓴᕐᓗ. ᑕᐃᒪᓐᓇ 

ᑕᕝᕙ ᐱᔾᔪᑎᒋᓪᓗᒍ ᐱᖁᔭᒃᓴᖅ ᐊᑐᓕᖅᑎᑦᑎᒐᔭᕐᒪᑦ ᑖᔅᓱᒥᖓ ᓱᕈᓯᕐᓄᑦ ᐅᓗᕆᐊᓇᖅᑐᑦ ᖁᓄᔪᕐᓂᐊᕐᓂᒃᑯᑦ 

ᐱᔭᕋᖕᓂᑯᓄᑦ ᑎᑎᕋᖅᑕᐅᓯᒪᕝᕕᖕᒧᑦ ᐱᖁᔭᕐᒥᒃ, ᒐᕙᒪᑭᑲᓐᓂᑎ ᐱᔪᓐᓇᖅᓯᔾᔪᑕᐅᒐᔭᕐᒪᑦ ᐱᖖᒍᖅᑎᑦᑎᓗᑎᒃ 

ᑲᓇᑕᓕᒫᒥ ᑭᒃᑯᑐᐃᓐᓇᕐᓄᑦ ᑐᖄᖓᔪᓂᒃ ᑎᑎᕋᖅᓯᒪᔪᓂᒃ.” 

 

ᐃᒡᓗᖔᖓᒍᑦ, ᒐᕙᒪᑐᖃᒃᑯᑦ ᑲᖖᒍᓇᖅᑐᓕᕆᓂᕐᒧᑦ ᑲᒥᓯᓇᖓᑦ ᐅᖃᓪᓚᖕᓂᕆᓚᐅᖅᑕᖓ ᒪᓕᒐᓕᐅᕐᕕᒃᔪᐊᑦ 

ᑲᑎᒪᔨᕋᓛᖏᑦᑕ ᓵᖓᓐᓂ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᒥᒃ ᐅᖃᓚᐅᕐᒪᑦ ᐃᒪᓐᓇ: 

 

“ᑖᓐᓇ ᓱᕈᓯᕐᓄᑦ ᐅᓗᕆᐊᓇᖅᑐᑦ ᖁᓄᔪᕐᓂᐊᕐᓂᒃᑯᑦ ᐱᔭᕋᖕᓂᑯᓄᑦ ᑎᑎᕋᖅᑕᐅᓯᒪᕝᕕᖕᒧᑦ ᐱᖁᔭᖅ 

ᓴᖅᑭᔮᓕᖅᑎᑦᑎᓂᐊᕐᒪᑦ ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᓗᓂ ᑐᓴᐅᒪᔾᔪᑎᓂᒃ ᐃᓄᐃᑦ ᒥᒃᓵᓄᑦ 

ᐃᖅᑲᖅᑐᐃᕕᒃᑯᑦ ᐸᓯᔭᒃᓴᐅᓂᑯᓄᑦ ᓱᕈᓯᕐᓄᑦ ᐊᒻᒪ ᐃᓕᒪᓇᕐᖢᑎᒃ ᖁᓄᔪᕐᓂᐊᕐᓂᒃᑯᑦ ᐱᕋᔭᒃᑲᔭᕿᐊᖓ. 

https://atipp-nu.ca/wp-content/uploads/2018/08/ATIPP-ComprehensiveReview.pdf

ᑕᒪᒃᑯᐊ ᑐᓴᐅᒪᔾᔪᑏᑦ ᐃᓱᓕᑦᑕᕐᕕᖃᕐᓂᐊᕋᓗᐊᖅᑎᓪᓗᒋᑦ ᐸᓖᓯᒃᑯᓐᓂᑦ ᐊᓯᖏᓐᓂᓪᓘᓐᓃᑦ ᒐᕙᒪᒃᑯᑦ 

ᐱᔪᓐᓇᖅᑎᑕᖏᓐᓄᑦ ᓴᖅᑭᑕᐅᓯᒪᔪᓂᒃ ᑭᒃᑯᑐᐃᓐᓇᕐᓄᑦ, ᐊᑐᐃᓐᓇᕈᖅᑎᓪᓗᒍ ᑲᓇᑕᓕᒫᒥ ᑎᑎᕋᖅᓯᒪᔪᑎᒍᑦ 

ᐅᓄᖅᓯᒋᐊᕆᔪᒻᒪᕆᐅᓂᐊᕐᒪᑦ ᐃᓄᖕᓂᒃ ᐊᑐᐃᓐᓇᖃᓕᖅᑐᓂᒃ ᑖᒃᑯᓂᖓ. ᑐᖖᒐᕕᒋᓗᒋᑦ ᖃᐅᔨᓴᕐᓂᐅᓯᒪᔪᑦ 

ᐅᖃᓕᒫᖅᓯᒪᔭᕗᑦ, ᐅᕙᒍᑦ ᑲᖖᒍᓇᖅᑐᓕᕆᓂᕐᒧᑦ ᑲᒥᓯᓇᐅᑦ ᑎᑎᕋᕐᕕᖓᓐᓂ ᐃᓱᒫᓘᑎᖃᕋᑦᑕ ᑖᓐᓇ 

ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᔪᖅ ᓱᕈᓯᕐᓄᑦ ᐅᓗᕆᐊᓇᖅᑐᑦ ᖁᓄᔪᕐᓂᐊᕐᓂᒃᑯᑦ ᐱᔭᕋᖕᓂᑯᓄᑦ 

ᑎᑎᕋᖅᑕᐅᓯᒪᕝᕕᖕᒧᑦ ᑐᒃᓯᕋᖅᑕᐅᔪᖅ ᐊᑑᑎᖃᑦᑎᐊᖏᓪᓗᓂᓗ ᐋᖅᑭᒍᑎᒋᓇᓱᒡᓗᒍ ᐃᓗᐊᖏᔾᔪᑕᐅᔪᒧᑦ 

ᐋᖅᑭᒐᓱᒃᑕᖓᓄᑦ. ᐃᓚᖓᒍᑦ ᐅᓇᐅᖕᒪᑦ ᐸᓖᓯᒃᑯᑦ ᐃᖅᑲᓇᐃᔭᕐᕕᖏᑦ ᐊᑐᐃᓐᓇᖃᖅᐸᒌᕐᒪᑕ 

ᑎᑎᕋᖅᑕᐅᓯᒪᔪᓂᒃ ᖁᓄᔪᕐᓂᐊᕐᓂᒃᑯᑦ ᐱᕋᔭᖕᓂᑯᓂᒃ, ᑕᕝᕘᓇ ᑲᓇᑕᒥ ᖁᓄᔪᕐᓂᐊᕐᓂᒃᑯᑦ ᐱᕋᔭᒃᓯᒪᔪᓄᑦ 

ᑎᑎᕋᖅᓯᒪᕝᕕᖓᒍᑦ ᐊᒻᒪᓗ ᐊᓯᖏᑎᒍᑦ ᑎᑎᕋᖅᓯᒪᔪᑎᒍᑦ ᓲᕐᓗ ᑲᓇᑕᒥ ᐸᓖᓯᒃᑯᓐᓄᑦ ᖃᐅᔨᒋᐊᕐᓂᕐᒧᑦ 

ᑐᖅᑲᖅᑕᕐᕕᖓᑦ. ᑕᐃᒫᒃ, ᖃᓄᕐᓕ ᑖᓐᓇ ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᔪᖅ ᑎᑎᕋᖅᓯᒪᔪᑦ 

ᑎᒍᔭᐅᔾᔪᑕᐅᔮᓪᓕᕐᓂᐊᖅᐸ ᐅᕝᕙᓘᓐᓃᑦ ᐱᕋᔭᒃᑲᓐᓂᑐᐃᓐᓇᕆᐊᖃᕐᓂᖓ ᒥᒃᖠᕚᓪᓕᕐᓂᐊᖅᐸ? 

ᑕᑯᓯᒪᖏᓐᓇᑦᑕ ᑕᐃᒪᓐᓇ ᓴᖅᑭᑕᐅᔪᖃᖅᓯᒪᒐᓗᐊᕐᒪᖔᑦ. ᐱᑕᖃᖅᑐᕐᓕ, ᑭᓯᐊᓂ, ᖃᐅᔨᓴᕐᑕᐅᓂᑯᓂᒃ 

ᐃᑲᔪᖅᓱᖅᑐᓂᒃ ᑕᒪᒃᑯᐊ ᐱᖁᔭᐃᑦ ᐃᓚᖖᒐᕆᐊᕆᔾᔪᑕᐅᔪᑦ ᐱᕋᔭᒃᓯᒪᔫᑦ ᐃᒻᒥᒨᖓᔪᖁᑎᖏᑎᒍᑦ 

ᐊᔪᕐᓇᓯᑎᑦᑎᒃᑲᓐᓂᕐᒪᑦ ᐱᕋᔭᐅᔪᓐᓃᕐᓴᓂᕐᒥᒃ ᐃᓅᖃᑕᐅᑦᑎᐊᕋᓱᖕᓂᕐᒥᒡᓗ. ᐱᕋᔭᓕᖅᑭᖃᑦᑕᕐᓂᕐᓂᒃ 

ᐅᓄᖅᓯᕚᓪᓕᖅᑎᑦᑎᓕᕈᓐᓇᕐᒪᑦ. ᑭᒃᑯᑐᐃᓐᓇᕐᓄᑦ ᐊᑐᐃᓐᓇᐅᔪᑦ ᑐᓴᐅᒪᔾᔪᑎᓄᑦ ᑎᑎᕋᖅᓯᒪᔪᑦ 

ᐅᓗᕆᐊᓇᖅᓯᑎᑦᑎᒃᑲᓐᓂᕐᒥᖕᒪᑦ ᐊᑭᒋᐊᖃᑦᑕᕐᓂᕐᒥᒃ, ᐃᓕᓴᕆᔭᐅᓯᒪᓪᓗᓂᓗ ᐊᕕᒃᑐᖅᓯᒪᔪᑦ 

ᐅᓗᕆᐊᓇᖅᑐᓄᑦ ᐱᕋᔭᖕᓂᑯᓄᑦ ᐃᑭᐊᖅᑭᕕᖏᑦᑎᒍᑦ ᓲᕐᓗ ᐊᐅᓪᐴᑕᒥ ᐃᓕᔭᐅᓯᒪᔪᑎᒍᑦ, ᐊᒻᒪᓗ 

ᐱᕋᔭᖕᓂᑯᓂᑦ ᐃᓕᒪᓱᒍᑕᐅᓗᓂ ᐱᒋᐊᖅᑕᐅᓂᕐᒧᑦ ᖃᓄᖓᓴᖅᑕᐅᓂᕐᒧᓪᓘᓐᓃ 

ᐃᔨᕋᖅᑐᓕᕈᑕᐅᑐᐃᓐᓇᕆᐊᖃᕐᒪᑦ.” 

 

ᑖᒃᑯᐊ ᑲᑎᒪᔨᕋᓛᑦ ᑐᑭᓯᓯᒪᖕᒥᖕᒪᑕ ᓄᓇᕗᒻᒥ ᒐᕙᒪᒃᑯᑦ ᐱᔪᓐᓇᕐᓂᖃᓗᐊᖏᒃᑲᓗᐊᖅᑎᓪᓗᒋᑦ ᑕᒪᑐᒨᓇ, ᑭᓯᐊᓂᓕ 

ᐱᔪᓐᓇᕐᓂᖃᕐᒪᑕ ᑎᑎᖅᑲᑎᒍᑦ ᐅᖃᐅᓯᒃᓴᖃᕐᕕᒋᓗᒍ ᐊᑲᐅᒐᔭᕐᒪᖔᑦ ᒐᕙᒪᑐᖃᒃᑯᑦ ᐱᖁᔭᕐᔪᐊᖓᑦ 

ᐊᑐᓕᖅᑎᑕᐅᔪᓐᓇᕐᒪᖔᑦ. 

 

ᓄᕕᐱᕆ 8, 2016-ᖑᑎᓪᓗᒍ, ᓄᓇᕗᒻᒥ ᒐᕙᒪᒃᑯᑦ ᑎᑎᕋᖅᓯᒪᔪᖅ ᐸᕐᓇᐅᓯᐅᕈᑎᖓᑦ ᑕᐃᔭᐅᓪᓗᓂ 

ᖃᓄᐃᓕᐅᕆᐊᕐᓂᖅ ᐃᒥᐊᓗᖕᒧᑦ ᐋᓐᓂᖅᑕᐅᖃᑦᑕᕐᓂᖅ ᒥᒃᖠᒋᐊᖁᓪᓗᒍ ᓄᓇᕗᒻᒥ ᓴᖅᑭᑕᐅᓚᐅᕐᒪᑦ 

ᒪᓕᒐᓕᐅᕐᕕᒃᒧᑦ. ᐃᓚᖓᑦ ᐃᓗᓕᖏᑦᑕ ᐸᕐᓇᐅᓯᐅᕈᑎᐅᑦ ᐃᒪᓐᓇᐅᑎᑦᑎᖕᒪᑦ: 

 

“ᐃᓛᓐᓂᒃᑯᑦ ᑕᒪᒃᑯᐊ ᐃᖅᑲᖅᑐᐃᔨᒃᑯᑦ, ᐃᖅᑲᖅᑐᐃᔨᖃᓛᑦ, ᐸᓖᓯᒃᑯᑦ ᐅᕝᕙᓘᓐᓃᑦ ᐊᓯᐊᒍᑦ ᓄᓇᕗᒻᒥ 

ᒪᓕᒐᓕᕆᓂᒃᑯᑦ ᐃᓱᖃᖅᑎᑦᑎᖃᑦᑕᕐᒪᑦ, ᐃᓱᒪᖅᓱᕈᓐᓃᖅᑎᑦᑎᖕᒪᑦ ᐅᕝᕙᓘᓐᓃᑦ ᐊᔪᓕᖅᑎᑦᑎᔾᔪᑕᐅᕙᖕᒪᑦ 

ᐃᓄᖕᒧᑦ ᐃᒥᐊᓗᒃᒥᒃ ᐱᑦᑕᐃᓕᓕᕐᖢᓂ. ᑕᒪᒃᑯᐊ ᐱᑦᑕᐃᓕᑎᑦᑎᓂᐅᔪᑦ ᐃᓕᔭᐅᖃᑦᑕᕐᒪᑕ ᑖᓐᓇ ᐃᓄᒃ, 

ᐃᒥᐊᓗᒃᒧᑦ ᓱᕐᕋᒃᓯᒪᓪᓗᓂ, ᐃᒻᒥᖕᓂᒃ ᐅᕝᕙᓗ ᐊᓯᒥᖕᓂᒃ ᐋᓐᓂᖅᓯᔪᒻᒪᕆᐅᓪᓗᓂ. ᑖᔅᓱᒪᓕ ᐃᓅᑉ 

ᑲᒪᒋᔭᕆᖕᒪᒍ ᐃᖅᑲᖅᑐᐃᔨᒃᑯᑦ ᑎᓕᔾᔪᑎᖏᓐᓂᒃ ᒪᓕᒃᓯᒪᓇᓱᖕᓂᖅ. ᑭᓯᐊᓂ, ᑕᒪᒃᑯᐊ 

ᒪᓕᒃᑕᐅᑎᑦᑎᐊᒃᑲᓐᓂᕐᓂᐊᕐᓗᒋᑦ ᓄᖅᑲᖓᑎᑦᑎᓃᑦ ᐊᒻᒪᓗ ᓯᕗᓂᒃᓴᒥ ᐋᓐᓂᑐᐃᓐᓇᕆᐊᖃᕐᓂᖓ 

ᐃᒥᐊᓗᒃᒧᑦ ᑖᑦᓱᒪ ᐃᓅᑉ ᐊᓯᖏᑕᓘᓐᓃᑦ, ᒐᕙᒪᒃᑯᑦ ᐃᑲᔪᖅᓱᕈᓐᓇᑐᐃᓐᓇᕆᐊᖃᕐᒪᑕ ᐃᖅᑲᖅᑐᐃᕕᒃᑯᑦ 

ᑎᓕᔾᔪᑕᐅᓯᒪᔪᓂᒃ ᐃᒥᐊᓗᖕᒥᒃ ᑎᑭᓴᐃᔪᓐᓇᐅᑎᒥᒃ ᑐᓂᓯᖏᓪᓗᒍ ᑖᓐᓇ ᐃᓄᒃ. ᑕᐃᒪᓐᓇ ᑲᔪᓯᓂᐊᖅᐸᑦ, 

ᑎᑭᓴᐃᔪᓐᓇᐅᑎᓕᕆᔾᔪᑎᑎᒍᑦ ᖃᐅᔨᒪᔭᐅᔭᕆᐊᖃᕋᔭᕐᒪᑦ ᐃᒥᐊᓗᖕᒧᑦ ᓄᖅᑲᖓᑎᑦᑎᔾᔪᑕᐅᔪᓂᒃ. ᒐᕙᒪᒃᑯᑦ 

ᕿᒥᕐᕈᓇᖕᒥᓂᐊᖅᐳᑦ ᖁᓄᖅ ᐃᑲᔪᖅᓱᐅᓂᕐᒥᒃ ᐃᖅᑲᖅᑐᐃᕕᒃᑯᑦ-ᑎᓕᔾᔪᑕᐅᔪᓂᒃ ᓄᖅᑲᖓᑎᑦᑎᔾᔪᑎᓂᒃ 

ᐃᒥᐊᓗᖕᒧᑦ; ᕿᒥᕐᕈᓇᒡᓗᑎᒡᓗ ᑐᓴᐅᒪᖃᑦᑕᐅᑎᓕᒃᑲᓐᓂᕈᓐᓇᕐᓂᖏᓐᓂᒃ ᐃᖅᑲᖅᑐᐃᕕᒃᑯᑦ ᑕᒪᓐᓇᓗ 

ᑎᑭᓴᐃᔪᓐᓇᐅᑎᑖᖅᑎᑦᑎᔾᔪᑕᐅᔪᖅ ᐱᓪᓗᒋᑦ ᐃᒥᐊᓗᖕᒧᑦ-ᑐᕌᖓᔪᓄᑦ ᐃᓱᖃᖅᑎᑦᑎᓂᕐᒧᑦ, 

ᐃᓱᒪᖅᓱᕈᓐᓃᖅᑎᑦᑎᓂᖅ, ᐊᒻᒪᓗ ᐊᔪᓕᖅᑎᑦᑎᓃᑦ ᐃᓄᖕᓄᑦ ᓄᓇᕗᒻᒥ, ᐊᑕᐅᑦᑎᒃᑯᓪᓗ ᐃᓅᑉ 

ᐱᔪᓐᓇᐅᑎᖏᑦ ᐃᒃᐱᒋᑦᑎᐊᕐᓗᒋᑦ.” 

ᑲᑎᒪᔨᕋᓛᑦ ᐊᑐᓕᖁᔭᖓᑦ #5: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐅᖃᐅᓯᖃᖁᓪᓗᒋᑦ, 

ᓇᓗᓇᐃᔭᑦᑎᐊᕐᓗᒍ, ᖃᓄᖅ ᐃᓱᒪᖃᕐᓂᖓᑦ ᐱᓪᓗᒋᑦ ᐊᑐᓂᑦ ᐊᑐᓕᖁᔨᕗᖔᕈᑕᐅᓚᐅᖅᑐᑦ ᐃᓗᓕᖏᑦ ᑖᑦᓱᒪ 

ᑐᓴᐅᒪᔪᓕᕆᓂᕐᒧᑦ ᑲᖖᒍᓇᖅᑐᓕᕆᓂᕐᒧᓪᓗ ᑲᒥᓯᓇᐅᑦ ᓈᕆᓯᒪᔪᖅ ᕿᒥᕐᕈᓂᖅ ᑖᔅᓱᒥᖓ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᑲᖖᒍᓇᖅᑐᓪᓗ ᓴᐳᒻᒥᔭᐅᓂᖏᓐᓄᑦ ᐱᖁᔭᐅᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐅᖃᐅᓯᖃᖁᓪᓗᒋᑦ, 

ᓇᓗᓇᐃᔭᑦᑎᐊᕐᓗᒍ, ᖃᓄᖅ ᐃᓱᒪᖃᕐᓂᖓᑦ ᐱᓪᓗᒍ ᐊᑐᓕᖅᑎᑕᐅᒐᔭᖖᒍᐊᕐᓂᖓ ᑖᓐᓇ  ᓱᕈᓯᕐᓄᑦ ᐅᓗᕆᐊᓇᖅᑐᑦ 

ᖁᓄᔪᕐᓂᐊᕐᓂᒃᑯᑦ ᐱᔭᕋᖕᓂᑯᓄᑦ ᑎᑎᕋᖅᑕᐅᓯᒪᕝᕕᖕᒧᑦ ᐱᖁᔭᖅ, ᑖᓐᓇᓗ ᖄᖏᖅᑎᑕᐅᓚᐅᕐᖢᓂ ᑲᓇᑕᒥ 

ᒪᓕᒐᓕᐅᕐᕕᒃᔪᐊᕐᒥ 2015-ᖑᑎᓪᓗᒍ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐅᖃᐅᓯᖃᖁᓪᓗᒋᑦ, 

ᓇᓗᓇᐃᔭᑦᑎᐊᕐᓗᒍ, ᖃᓄᓪᓚᑦᑖᖅ ᐱᓕᕆᐊᖑᔪᖃᖅᓯᒪᓕᖅᐸ ᐅᓪᓗᒥᒧᑦ ᑕᒪᑐᒧᖓ “ᐃᑲᔪᖅᓱᕐᓂᖅ 

ᐃᖅᑲᖅᑐᐃᕕᒃᑯᑦ-ᑎᓕᔾᔪᑕᐅᔪᑦ ᐃᒥᐊᓗᓐᓂᒃ ᐃᓱᒪᖅᓲᑎᖃᕈᓐᓃᑎᑦᑎᓂᕐᒧᑦ ᒥᒃᓵᓄᑦ” ᐃᓗᓕᖓᓂ ᑖᑦᓱᒪ 

ᖃᓄᐃᓕᐅᕆᐊᕐᓂᖅ ᐃᒥᐊᓗᖕᒧᑦ ᐋᓐᓂᖅᑕᐅᖃᑦᑕᕐᓂᖅ ᒥᒃᖠᒋᐊᖁᓪᓗᒍ ᓄᓇᕗᒻᒥ ᐸᕐᓇᒃᐸᓪᓕᐊᔾᔪᑎᖏᑦᑕ, 

ᐱᖃᓯᐅᑎᓗᒋᑦ ᓇᓗᓇᐃᖅᑐᑎᐊᖅᓯᒪᔪᑦ ᖃᓄᐃᑦᑐᑦ ᑐᑭᓯᒃᑲᓐᓂᕈᑎᒃᓴᐃᑦ ᑕᐅᖅᓯᕋᐅᑎᐅᕙᒻᒪᖔᑕ ᓄᓇᕗᒥ 

ᐃᒥᐊᓗᓕᕆᓂᕐᒧᑦ ᑲᑎᒪᔨᖏᓐᓄᑦ ᐱᓪᓗᒋᑦ ᐃᖅᑲᖅᑐᐃᕕᒃᑯᑦ-ᑎᓕᔾᔪᑕᐅᔪᑦ ᐃᒥᐊᓗᓐᓂᒃ 

ᐃᓱᒪᖅᓲᑎᖃᕈᓐᓃᑎᑦᑎᓂᕐᒧᑦ ᒥᒃᓵᓄᑦ. 

 


